
REPUBLIKA E SHQIPËRISË

Komisioni i Mbrojtjes sË konsumatorËve


Vendim

     Nr. 82, datë  04.02.2019
Komisioni i Mbrojtjes së Konsumatorëve me pjesëmarrjen e:

· Znj.
Joniada Zaimaj 
Nënkryetar
· Znj.
Alma Balliu 

Anëtar
· Z.
Aurel Lamçe
           Anëtar
në mbledhjen e tij të datës 04.02.2019, mori në shqyrtim praktikën tregtare të Vodafone Albania sh.a, e cila konsiston në fushatën publicitare, me anë të së cilës reklamohen shërbimet që ofron për konsumatorët. 
vëren se:

Komisioni i Mbrojtjes së Konsumatorëve, ka marrë dijeni mbi fushatën publicitare të Vodafone Albania sh.a, me anë të së cilës reklamohet se ky operator ofron për përdoruesit e tij shpejtësi të lartë, ultra shpejtësi, pa asnjë vonesë, asnjë ngecje në rrjetin Gigabit Net duke përdorur sloganet si: “Rrjeti i parë Gigabit në Shqipëri”; “Luaj online sikur të jesh aty/Gigabit net”; “Gigagame me ultra shpejtësi”; “Teknologji Rapid V”. Reklamat e sipërcituara transmetohen në disa media audiovizive, në kanalin zyrtar youtube të Vodafone Albania, në faqen zyrtare të internetit :  
(https://www.vodafone.al/vodafone/Rrjeti_Gigabit_4942_1.php), apo dhe në rrjetet sociale të Vodafone Albania sh.a.

Komisioni, lidhur me këtë fushatë publicitare, ka marrë indicie edhe nga ankesa e Telekom Albania sh.a, sipas së cilës reklama e transmetuar prej Vodafone Albania sh.a drejtuar konsumatorëve përbën praktikë tregtare të padrejtë, keqinformuese, duke shtrembëruar sjelljen e konsumatorëve, pasi madhësia e rrjetit “Gigabit” është i pakonsiderueshëm në raport  me rrjetin e Vodafone Albania sh.a, si dhe shpejtësia e pretenduar prej 1Gbps nuk mund të ofrohet.

Komisioni, me shkresën nr. 60/2 prot., datë 04.12.2018, i është drejtuar Autoritetit të Komunikimeve Elektronike dhe Postare (AKEP), në cilësinë e organit rregullator në fushën e komunikimeve elektronike, për të marrë një informacion lidhur me fushatën publicitare.  AKEP është përgjigjur me shkresën nr.2505/6 prot., datë 19.12.2018, administruar nga KMK me nr. 60/3, datë 24.12.2018.
Bazuar në informacionin e disponuar, Komisioni, në mbledhjen e datës 27.12.2018 vendosi të fillojë shqyrtimin administrativ ndaj Vodafone Albania sh.a, për të vlerësuar nëse fushata publicitare  e transmetuar nga ky operator përbën praktikë të padrejtë tregtare, në kuptim të ligjit nr. 9902, datë 17.04.2008, “Për mbrojtjen e konsumatorëve”, i ndryshuar. 

Komisioni me shkresën nr. 60/4 prot., datë 03.01.2019, ka njoftuar Vodafone Albania sh.a lidhur me fillimin e procedurës administrative, si dhe i ka kërkuar këtij subjekti tregtar shpjegime, informacion të plotë sqarues, dhe çdo dokumentacion, që mund disponohet mbi këtë praktikë. Vodafone Albania sh.a është përgjigjur më shkresën e tyre LEA/003/ESH, datë 18.01.2019, administruar nga Komisioni me nr. 60/5 prot., datë 23.01.2019. 
Komisioni bazuar në nenin 52 të Ligjit 9902, datë 17.04.2008 “Për mbrojtjen e konsumatorëve”, i ndryshuar, si dhe të pikave 8 dhe 32 të VKM nr. 1444, dt. 22.10.2008, me shkresat nr. 60/6 prot., dhe nr. 60/7 prot., datë 25.01.2019 ka njoftuar, respektivisht,  Vodafone Albania sh.a dhe AKEP për zhvillimin e seancës dëgjimore.  
Në mbledhjen e datës 31.01.2019, Komisioni zhvilloi seancën dëgjimore me prezencën dhe dëgjimin e përfaqësuesit të AKEP-it. 
Ndërkohë Vodafone Albania sh.a nuk u paraqit në seancën dëgjimore. Për këtë arsye Komisioni vendosi që të zhvillojë një seancë tjetër dëgjimore me Vodafone Albania sh.a, në datë 01.02.2019, për zhvillimin e të cilës vuri në dijeni nëpërmjet postës zyrtare elektronike Departamentin Ligjor dhe të marrëdhënieve me Jashtë, të Vodafone Albania sh.a. Mbledhja e datës 01.02.2019, nuk u zhvillua, për shkak të mosplotësimit të kuorumit të nevojshëm.  Mbledhja e radhës u caktua në datë 04.02.2019, ku dhe u zhvillua seanca dëgjimore me përfaqësuesit e Vodafone Albania sh.a.

I

Lidhur me kompetencën e Komisionit të Mbrojtjes së Konsumatorit

Së pari, Vodafone Albania sh.a është person juridik, shoqëri tregtare aksionare, me NIPT: K1175005L dhe që ushtron veprimtari tregtare, në fushën e komunikimeve elektronike. Në kuptim të përkufizimit të parashikuar nga neni 3, pika 14 e ligjit nr. 9902, datë 17.04.2008 "Për mbrojtjen e konsumatorëve" (LMK), Vodafone Albania sh.a plotëson kërkesat ligjore për t'u klasifikuar si “tregtar”, pasi është një subjekt, i cili vepron për qëllime që lidhen me veprimtarinë e tij ekonomike dhe/ose tregtinë.
Së dyti,  praktika e ndjekur nga Vodafone Albania sh.a, në kuptim të pikës 11 dhe 15, të nenit 3,  dhe Kreut I “Praktikat e padrejta tregtare”, Pjesa V “Praktikat e tregtimit”, nenet 13-17 të Ligjit 9902/2008, i ndryshuar, përbën praktikë tregtare:

“11. “Publicitet” është çdo formë prezantimi për tregtinë, biznesin, zanatin ose profesionin, për të promovuar furnizimin e mallrave apo shërbimeve, përfshirë edhe të drejtat dhe detyrimet.

15. “Praktikë tregtare” është çdo veprim, përjashtim, mënyrë sjelljeje ose përfaqësim, komunikim tregtar, përfshirë këtu publicitetin dhe tregtimin nga tregtari, që lidhet drejtpërdrejt me promovimin, shitjen apo furnizimin e një malli apo shërbimi te konsumatorët. “
Sa më sipër, Komisioni vlerësoi se, praktika tregtare e ndjekur nga subjekti tregtar, hyn në fushën e zbatimit të ligjit për mbrojtjen e konsumatorëve dhe rrjedhimisht është në kompetencë të tij.

Kompetenca e Komisionit është përcaktuar në nenin 52, të ligjit nr.9902/2008, i ndryshuar, si dhe në Vendimin e Këshillit të Ministrave nr.1444, datë 22.10.2008 “Për mënyrën e funksionimit e të pagesës së anëtarëve të Komisionit të Mbrojtjes së Konsumatorit, si dhe përcaktimin e procedurave të vlerësimit të shkeljeve”, pika 3, shkronja (a) parashikon se:

“3. Komisioni ka përgjegjësinë të shqyrtojë shkeljet e ligjit nr.9902, datë 17.4.2008, për:

a) praktikat e padrejta tregtare;
II

Vlerësimi i praktikës tregtare

Komisioni pasi shqyrtoi “Fushatën publicitare të Vodafone Albania sh.a, ku përfshihen transmetimi i reklamave nga ofruesit e shërbimeve mediatik audiovizive, videot e transmetuara në kanalin zyrtar të Youtube, si dhe informacionin në faqen zyrtare të internetit, informacioni e dërguar me shkresë zyrtare nga AKEP (nr.2505/6 prot., datë 19.12.2018, administruar nga KMK me nr. 60/3, datë 24.12.2018), shpjegimet e përfaqësuesit të këtij institucioni në seancën dëgjimore datë 31.01.2019, si dhe informacionet e Vodafone Albania sh.a (dërguar me shkresë LEA/003/ESH, protokolluar nga KMK me nr. 60/5 prot., datë 23.01.2019) dhe shpjegimet e dhëna në seancë dëgjimore, konstatoi se:
Praktika tregtare e ndjekur nga Vodafone Albania sh.a
1. Publiciteti i Vodafone Albania sh.a përmban mesazhe, si më poshtë vijon:
Mesazhi 1: “Mirësevini në Rrjetin e Parë Gigabit në Shqipëri; Epoka e Re e Rrjetit Vodafone”. Kohëzgjatja e spotit publicitar është 60 sekonda, në shënimet informuese të së cilës, që zgjatin 4 sekonda, me shkronja të vogla citohet: “Me Vodafone Gigabit Net është arritur shpejtësia 800 Mbps në hotspotet në Tiranë, TEG, Blloku, Zyrat Vodafone dhe Pazari i Ri. Për të përjetuar eksperiencën në rrjetin Gigabitnet, ju duhet të jeni në këto zona, si dhe të keni celular që suporton rrjetin gigabit Samsung Gigabit S9 e S9+, Iphone XS dhe Iphone XR.  Për më shumë info mbi Gigabitnet vodafone.al/gigabit ”
Mesazhi 2: “Giga game me Gigabit Net. Luaj online sikur të jesh aty. Gigagame me ultra shpejtësi me teknologjinë Rapid V. Kohëzgjatja 1 minutë e 5 sekonda. Shënime informuese me shkronja të vogla, kohëzgjatja 3 sekonda, citohet: “Luaj online me skuadrën tënde në kohë reale, direkt në celular” dhe “Me Vodafone Gigabit Net është arritur shpejtësia 800 Mbps në hotspotet në Tiranë, TEG, Blloku, Zyrat Vodafone dhe Pazari i Ri. Për të përjetuar eksperiencën në rrjetin Gigabitnet, ju duhet të jeni në këto zona, si dhe të keni celular që suporton rrjetin gigabit Samsung Gigabit S9 e S9+, Iphone XS dhe Iphone XR. Për më shumë info mbi Gigabitnet vodafone.al/gigabit ”
2. Ndërkohë, në faqen zyrtare të internetit: 
https://www.vodafone.al/vodafone/Rrjeti_Gigabit_4942_1.php jepet informacion mbi karakteristikat e rrjetit gigabit, kushtet për të përjetuar këtë eksperiencë dhe kur do të vijë ky rrjet.

Mendimi i Autoritetit të Komunikimeve Elektronike dhe Postare (AKEP)
Duke qenë se objekti i praktikës tregtare në shqyrtim, konsiston në një formë prezantimi për ofrimin e shërbimeve të internetit, Komisioni mori mendimin e AKEP, në cilësinë e institucionit përgjegjës për komunikimet elektronike, i pajisur me ekspertizën e nevojshme teknike.
AKEP u shpreh se aktualisht asnjë operator në vend nuk disponon Autorizim Individual për përdorimin e frekuencave të brezit 800 MHZ, pasi dhënia e këtij brezi është objekt i procedurave konkurruese.

AKEP duke u  bazuar në shpjegimet teknike dhe matjet e paraqitura nga vet Vodafone Albania sh.a vëren se, konkretisht, nuk është arritur shpejtësia 1 Gbps (ose 1024 mbps). Madje, dhe shpejtësia 800 Mbps është arritur vetëm në 47 stacione dhe jo në të gjithë territorin e vendit. AKEP shprehet se vetëm pas pajisjes me Autorizim Individual për përdorimin e brezit 800 Mhz, pas instalimeve të stacioneve dhe kryerjes së testimeve të nevojshme në brezin 800 Mhz, në të cilën të arrihej shpejtësia 1 Gbps në të gjithë territorin  e vendit, Vodafone mund të përdorte termin “Rrjet”.
Gjithashtu, në seancën dëgjimore të datës 31.01.2019 AKEP u shpreh se Vodafone Albania sh.a ka marrë nga AKEP, Autorizim Individual për testim, vlefshmëria e të cilit ka përfunduar në datën 1 dhjetor 2018.

Shpjegimet e Vodafone Albania sh.a 

Vodafone Albania sh.a me shkresën LEA/003/ESH, protokolluar nga KMK me nr. 60/5 prot., datë 23.01.2019 u shpreh se:

Mesazhi që jepet nëpërmjet rrjetit gigabit ka të bëjë me identifikimin e Vodafone në mbarë botën me standardet dhe cilësinë e lartë që ofron ky rrjet në raport më vonesën në komunikim, sigurinë, disponueshmërinë. Vodafone Albania sh.a pretendon së reklama sqaron pa ekuivok në shënimin informues, që shfaqet gjatë reklamës se, aktualisht, rrjeti ka arritur si kapacitet shpejtësinë 800 Mbps, duke përmendur se në shënimin informues me shkronja të vogla evidentohen dhe kufizimet territoriale, në të cilat aksesohet shpejtësia 800 Mpbs. Vodafone Albania sh.a shprehet se linku: www.vodafone.al/gigabit, i transmetuar në shënimin informues me shkronja të vogla gjatë reklamës, adreson çdo konsumator të interesuar të drejtohet në faqen zyrtare të internetit për të marrë më shumë informacion dhe në mënyrë më të qartë lidhur me të gjitha aspektet e këtij shërbimi.
Në përfundim Vodafone pretendon se fushata publicitare për reklamimin e rrjetit gigabit nuk përbën shkelje të neneve 13, 14 dhe 15 të ligjit për mbrojtjen e konsumatorit, pasi informacioni i përcjellë ka qenë i saktë dhe transparent. 
Në seancën dëgjimore, përfaqësuesit e Vodafone Albania sh.a, mbajtën të njëjtin qëndrim me pretendimet e shprehura në shkresën e sipërpërmendur. Duke sqaruar se publiciteti është një formë reklamimi për arritjet teknologjike, që ka arritur kompania në treg, për të reklamuar se ky operator ka aftësinë, në sajë të investimit të kryer të ofroj këtë cilësi shërbimi për konsumatorët, duke u bërë thirrje atyre të bëhen pjesë e Vodafone për të përfituar . 

Vodafone Albania sh.a u shpreh se Grupi Vodafone ka nisur një fushatë të re për të promovuar performancën e rrjetit Vodafone dhe ka krijuar një identitet të ri të rrjetit nën një emër global, që përdoret në të gjitha tregjet – GigabitNet TM, përfshirë Shqipërinë.

Lidhur me shpejtësinë e ofruar, Vodafone duke konfirmuar se shpejtësi e arritur është 800 Mbps, argumenton se për konsumatorët kjo diferencë në shpejtësi, nuk ndikon në mënyre të ndjeshme në cilësinë e shërbimit të përfituar. Për më tepër në titrat në fund të reklamës shpjegohet se Vodafone për momentin ofron shpejtësi 800 mgps dhe jo 1gbps dhe rrjedhimisht konsumatorët nuk disinformohen
Vlerësimi i Komisionit të Mbrojtjes së Konsumatorit

Rezulton e provuar, nga shqyrtimi i reklamave, nëpërmjet shënimeve fundore informuese, dhe shpjegimeve të palës, se shërbimi i ofruar nga Vodafone Albania sh.a ka kufizime të rëndësishme territoriale gjeografike, duke u lokalizuar vetëm në 4 stacione në qytetin e Tiranës, ku përfitimi i shërbimit prej deri në 800 Mbps është i kushtëzuar nga lloji i pajisjeve fundore elektronike, që mundësojnë lundrimin me shpejtësinë e pretenduar. Konkretisht,: “Me Vodafone Gigabit Net është arritur shpejtësia 800 mbps në hotspotet në Tiranë, TEG, Blloku, Zyrat Vodafone dhe Pazari i Ri. Për të përjetuar eksperiencën në rrjetin Gigabitnet, ju duhet të jeni në këto zona, si dhe të keni celular që suporton rrjetin gigabit Samsung Gigabit S9 e S9+, Iphone XS dhe Iphone XR.”
Sa më sipër, ky shërbim mund të përfitohet vetëm në stacionet e sipërpërmendura, dhe jo në çdo vend ku klientët/konsumatorët e tregtarit ndodhen të shpërndarë, kudo ku ofrohet shërbimi i komunikimeve elektronike. Për më tepër, vlera reale e shpejtësisë maksimale e arritur nga operatori (në stacionet e përmendura më sipër), është vetëm 800 Mbps, dhe jo e nivelit giga, sikundër është promovuar në reklamë. Një nga kushtet e tjera kufizuese, për të përfituar këtë shërbim, është dhe lloji i celularit që duhet të disponojnë konsumatorët, mungesa e të cilit, automatikisht përjashton çdo konsumator nga nga aksesi në këtë shërbim.

Komisioni vlerëson se informimi i konsumatorëve mbi elementët e shërbimit të ofruar, të tillë si shtrirja gjeografike/territoriale e ofrimit të shërbimit (stacionet në Tiranë, TEG, Blloku, Zyrat Vodafone dhe Pazari i Ri), shpejtësia e arritur/ofruar, si dhe pajisjet specifike telefonike, të cilat mundësojnë askesin në rrjetin gigabit, përbëjnë informacion të nevojshëm, thelbësor dhe të domosdoshëm për konsumatorin. Dhënia e këtij informacioni i shërben konsumatorit për realizimin e një zgjedhjeje të lirë dhe të informuar, për të marrë një vendim ekonomik racional, në kushtet kur reklama i fton dhe u bën thirrje për t’u bërë pjesë e rrjetit vodafone, për të përjetuar eksperiencën giga, pa vonesa, me shpejtësi të lartë. 
Neni 15, i ligjit vendos një detyrim pozitiv ndaj tregtarëve, për të ofruar, në komunikimet tregtare të gjithë informacionin e nevojshëm, që konsumatori mesatar duhet të ketë për të marrë një vendim të informuar. Mosdhënia e këtij informacioni apo dhënia e tij në një mënyrë të paqartë, të pakuptueshme, të dykuptimtë ose të parakohshme përbën informacion të mangët çorientues, në kuptim të pikës 1 dhe 2, të nenit 15, të ligjit nr. 9902/2008, të ndryshuar.

Komisioni konstaton se, informacioni i përmendur në shënimet informuese, që shoqërojnë reklamën, jepet me shkronja shumë të vogla dhe transmetohet në ekran me shpejtësi, për një kohë shumë të shkurtër, vlerësuar kjo dhe në raport me kohëzgjatjen e gjithë reklamës. Përgjatë kohëzgjatjes së reklamës, e transmetuar në 60 sekonda, informacioni thelbësor për konsumatorin shfaqet vetëm 4 sekonda (rasti 1), dhe për reklamën me kohëzgjatje 105 sekonda, ky mesazh transmetohet për vetëm 3 sekonda (rasti 2). Komisioni vlerëson se prezantim i informacionit thelbësor, të shfaqur në mënyrën e sipërpërmendur, është i papërshtatshëm. Shkronjat shumë të vogla, shpejtësia me të cilën shfaqet, vlerësuar, në raport me masën e informacionit të dhënë, dhe shfaqjes së sloganit kryesor “Rrjeti gigabit net” (shoqëruar dhe me mesazh zanor),  bëjnë që informacioni i shfaqur të jetë i palexueshëm. Kjo situatë, bazuar në legjislacionin për mbrojtjen e konsumatorëve, barazohet me situatën sikur informacioni nuk është dhënë nga tregtari. Neni 15, i ligjit për mbrojtjen e konsumatorëve, parashikon:
“1. Një praktikë tregtare është çorientuese kur, duke konsideruar të gjitha tiparet dhe rrethanat e saj, si dhe kufizimet e mjeteve të komunikimit, jep të mangët informacionin, që i nevojitet konsumatorit mesatar për të qenë i informuar për të marrë një vendim dhe, në këtë mënyrë, e bën apo ka mundësi ta bëjë konsumatorin mesatar të marrë një vendim, të cilin, në të kundërt, nuk do ta kishte marrë.
2. Konsiderohet, gjithashtu, informacion i mangët çorientues kur, duke marrë parasysh përmbajtjen e pikës 1 të këtij neni, një tregtar fsheh ose jep informacion në një mënyrë të paqartë, të pakuptueshme, të dykuptimtë ose të parakohshme, ose dështon në identifikimin e qëllimit tregtar të praktikës së tij tregtare, nëse ajo nuk është e dukshme nga konteksti dhe kur në cilindo rast kjo e bën apo ka mundësi ta bëjë konsumatorin mesatar të marrë një vendim, të cilin, në të kundërt, nuk do ta kishte marrë.”

Pretendimi i Vodafone Albania sh.a se: informacioni i dhënë, nëpërmjet shënimeve fundore informuese, shfaqen pikërisht në momentin në  të cilin prezantohet rrjeti Gigabit dhe se 4 sekonda janë të mjaftueshme që konsumatorët të njihen me ketë informacion dhe të drejtohen tek faqja zyrtare e Vodafone për më shume informacion të detajuar, pasi për shkak të kohëzgjatjes se reklamës dhe kohës televizive kjo kohë nuk mund të jetë më e gjatë”,  në asnjë rast dhe për asnjë arsye, nuk e shkarkon tregtarin nga detyrimi ligjor për të treguar fakte të tilla në mënyrë të qartë për konsumatorin. Tregtari ka detyrimin që çdo informacion që përmban komunikimi i tij tregtar të arrijë në mënyrë të qartë, pa ekuivok dhe i përshtatshëm tek konsumatori. Detyrim i cili buron nga ligji për mbrojtjen e konsumatorëve, qëllimi i të cilit është mbrojtja e interesave të konsumatorëve në treg. 

I njëjti arsyetim vlen dhe për referimin në linkun e faqes zyrtare të internetit, i cili transmetohet, gjithashtu me shkronja shumë të vogla dhe shumë shpejt, duke e bërë të palexueshëm. Për më tepër, linku rezulton shumë pak i dukshëm dhe nuk përbën “alert” për të tërhequr vëmendjen e konsumatorit, që të drejtohet në këtë faqe interneti.  

Komisioni, bazuar në legjislacionin për mbrojtjen e konsumatorëve, gjatë vlerësimit nëse praktika e tregtarit përfaqëson një formë të informacionit të mangët çorientues, ka marrë në konsideratë, përveç formës së prezantimit të praktikës, qartësisë së termave,  faktin që disa informacione të rëndësishme, edhe pse përfshihen në mesazh, mbeten të fshehura, të padukshme ose me shkronja shumë të vogla, sjelljen e një konsumatori mesatar, dhe llojin e mjetit të përdorur, i cili mund të imponojë kufizime hapësinore ose kohore, siç janë reklamat në stenda publike, TV ose faqe interneti, apo dhe çdo masë të ndërmarrë nga tregtari për ta në dispozicion të konsumatorit, nëpërmjet mjeteve të tjera.
“3.Në rastet kur mjeti i përdorur për komunikimin e praktikës tregtare imponon kufizime në hapësirë ose kohë, këto kufizime dhe çdo masë e marrë nga ana e tregtarit, për të vënë informacionin në dispozicion të konsumatorit, nëpërmjet mjeteve të tjera, merren në konsideratë kur vendoset nëse informacioni është i mangët.”
Lidhur me përfshirjen në shënimet fundore informuese të  linkut të faqes zyrtare të internetit, i cili sipas Vodafone Albania sh.a në mënyrë të qartë dhe transparente, adreson çdo konsumator të interesuar për të marrë më shumë informacion në lidhje me rrjetin Gigabit, Komisioni, edhe një herë rithekson se transmetimi i tij  me shkronja shumë të vogla dhe shumë shpejt, përbën ometim të informacionit që një tregtar duhet të japë, për aq sa është i palexueshëm nga konsumatori mesatar.

Megjithatë, Komisioni konstaton dhe vlerëson se, edhe në rast se konsumatori mesatar  do të vizitonte faqen zyrtare të internetit, informacioni që ai përmban, (kopje të së cilës janë depozituar nga Vodafone pranë komisionit), është shumë i përgjithshëm, dhe nuk përmban të dhëna relevante/thelbësore, për konsumatorët shqiptar, mbi elementët e shërbimit të ofruar nga Vodafone Albania sh.a në Shqipëri, sikundër janë shtrirja territoriale, pajisjet fundore apo shpejtësia e ofruar. 

Komisioni pasi vlerësoi të gjithë informacionin e mbledhur dhe shpjegimet e palëve, konkludon se, praktika tregtare e ndjekur nga Vodafone Albania sh.a, që konsiston në  përdorimin e shkronjave shumë të vogla në informacionin e përmendur në shënimet informuese, që shoqërojnë reklamën, si dhe transmetimin në ekran me shpejtësi, për një kohë shumë të shkurtër, vlerësuar kjo dhe në raport me kohëzgjatjen e gjithë reklamës, përbën praktikë të padrejtë tregtare në kuptim të nenit 15, të ligjit për mbrojtjen e konsumatorit dhe për këtë arsye, vendos ti japë Vodafonit paralajmërim për ndreqjen e shkeljes. 

PËR KËTO ARSYE:
Komisioni i Mbrojtjes së Konsumatorëve mbështetur në nenin 15, pika 1 dhe 2; nenin 52 dhe nenin 55, të Ligjit nr. 9902, date 17.04.2008 “Për mbrojtjen e konsumatorëve”, i ndryshuar,  si dhe në pikën 6/a, të VKM nr. 1444, datë 22.10.2008 “Për mënyrën e funksionimit e te pagesës se anëtarëve te komisionit te mbrojtjes se konsumatorëve, si dhe përcaktimin e procedurave te vlerësimit te shkeljeve”
VENDOSI:

1. Vodafone  Albania sh.a., të ndreqë shkeljen dhe të sigurojë që transmetimi i fushatës publicitare të Vodafone Albania sh.a, në  të gjitha mjetet e komunikimit (televizion, internet, kanal youtube, faqe interneti, etj.) të jetë në përputhje me përcaktimet e  ligjit nr. 9902, date 17.04.2010 “Për mbrojtjen e konsumatorëve”, i ndryshuar.  
2. Publikimin e këtij vendimi në faqen zyrtare të Komisionit të Mbrojtjes së Konsumatorëve.

Kundër Vendimit të Komisionit të Mbrojtjes së Konsumatorit keni të drejtë të ankoheni në Gjykatë brenda 30 ditëve nga data e marrjes dijeni për vendimin.

kryetar I KOMISIONIT
  Klotilda neziri
NË MUNGESË

